
La page jurassienne

Les rôlous de neût

Les rôlous de neût, c'ât des dgens
que, tot en dreumaint, se yevant en
n'impotche quelle houre, mairtchant,
djâsant et faint totes soûetches d'entre-
prijes en pienne sèrre-neût. An ne »lait
djemaîs les récriyaie tiaind qu'es sont
encapoulès en des yûes dondgeroux, de

pavou qu'es ne tchoéyeuchïnt aivâs.
È y aivaît, è Veindlïncouét, trâs dgens

qu'aivïnt c'te malaidie ; es sont moues
tos les trâs è y é belle écoûene-en-vélat.
Mains quoi qu'an daiveuche léchie les
moues en paîx, çoli vât tot de meinme
lai poinne de raicontaie yôs p'tétes
soûetchies de neût.

È s'âdgeât de l'onçha di Fidèle tchez
l'Couâ, lo dénommé Henri Boinay, dit
lo Frènèt ; lo douxieme, lo père di
Fidèle, avait è nom Nicolas Boinay ;

et lo trâjieme c'était ènne fanne, an y
diaît « Lai Véye Coni ».

Bïn s'vent, l'Henri se reyevaît lai
neût p'allaie taintôt en lai graindge,
taintôt en l'étâle, vou d'où bïn âtre
paît.

Ènne neût, è monté ch'lo toit de lai
mâjon en cbenyaint, lanlgie cment ïn
étiureû, tot lo long de lai tchenâ ; èl
allé meinme djainque enson les copûes
Iaivoù è rempiaicé ènne tiele qu'était
brijie. È redéchendét aîchi soie qu'èl
était monté, et allé se r'fottre â yét
cment se ran ne s'était péssè.

In âtre côp qu'è f'saît noire-neût,
èl allé tchu lo tchéfâ et cheuyét lés
colannes lés pus mâlaîjieres, d'aivô ènne
aijietè et peus ènne aidrasse d'airle-
tçhïn, sains qu'è y feuche djeniais air-
rivè lai malriere des tchôses.

Lo Nicolas, lu, s'était reyevè poir vas
mieneût. Èl allé en tchemije en l'étâle,
po emborlaie ses dous tchevâs, aiprés

quoi, è lés moinné â devaint l'heu po
lés aippiaiyie â tchie qu'était dje tot
prât. Mains voili, tiaind qu'è veulét
aippondre lo doujieme tcheva, è ne
trové-pe lo marcon. A meinme moment
péssé ïn hanne que y diét :

— Hé hé Nicolas te veux ait-
traipaie l'bôron, vè te véti

Note Nicolas se révayé et feut tot
tiaimu de se voûere en tchemije â moi-
tan de lai route.

Lai Véye Coni, en é faît dés bïns pus
belles : pus d'ïn côp, elle se reyevé en
tchemije po bèyie è maindgie es béetes
ou bïn p'allaie tirie de l'âve â pouche.
C'était bïn entendu aidé en tchemije
qu'elle fesaît ses soûetchies de neût.

Ènne neût, elle prengnét ènne trein
p'allaie élairdgie ïn demé-djoinnâ de
f'mie è vingt menutes de l'hôtâ, femie
qu'elle l'aivaît moinnè lai vaye detchu
son tchaimp. Aiprés l'avoi élairdgie, elle
rentré en l'hôtâ et se rebottét de nové
â yét. Ce n'feut que Io maitïn, en
voiyaint son yessûe piein de bouse de
vaitche et peus ses pies enfoérès qu'elle
se méfié de s'qu'était airrivè. Mains po
s'en aichurie, elle eurtoinné tchu piaice
et feut écâmi de voûere que son trai-
vaiye était che bïn faît que se c'était
aivu de tljoué.

Mains lai moiyoûe de tus, c'ât tiaind
qu'elle se reyevé po faire â foué en
dreumaint... En piaice d'enfoénaie droit
poi lo mâno, elle bottét tos lés métches
de paîte dains lo ceindrie et peus elle
allé se recoutchie. Inutile de dire
qu'enne boinné paitchie de lai paîte feut
fottu.

Ces trâs rôlous de neût en aint
encoére faît bïn dés âtres, mains ce serait
ïn pô trop grant è raicontaie.

Emile Boinay.

^^^ FAVORISEZ NOS ANNONCEURS et
surtout, dites-leur bien que vous avez vu leur
annonce dans le CONTEUR I

